
Tá na deich mbuncheart teanga atá ar fáil de réir dlí do phobal na Gaeilge agus iad i mbun gnóthaí le heagraíochtaí stáit foilsithe anois mar an chéad Chairt Cearta Teanga sa tír seo. Oifig an Choimisinéara Teanga a d’fhoilsigh an chairt mar ullmhúchán do theacht i bhfeidhm na bhforálacha ar fad in Acht na dTeangacha Oifigiúla faoi cheann coicíse (14 Iúil 2006).
Tugtar léargas sa chairt, atá curtha ar fáil mar phóstaer dátheangach, ar chearta teanga an phobail, ina measc, cearta i dtaca le húsáid na Gaeilge i ngnóthaí agus i ndoiciméid chúirte, i dtithe an Oireachtais, i gcomhfhreagras, i ndoiciméid thábhachtacha ar leith agus i gcora poist a eisíonn eagraíochtaí stáit.
Tá cóipeanna den chairt á ndáileadh ar eagraíochtaí stáit, scoileanna, leabharlanna, agus ar institiúidí agus ar fhoirgnimh phoiblí eile mar chuid d’fheachtas le tuiscint an phobail ar chearta teanga a mhéadú agus le tuilleadh deiseanna a chothú d’úsáid na Gaeilge i ngnóthaí poiblí na tíre, dar leis An gCoimisinéir Teanga, Seán Ó Cuirreáin.

Ag labhairt dó ag ócáid seolta na cairte sa Spidéal, Co. na Gaillimhe inniu/ inné (28 Meitheamh 2006), dúirt an tUasal Ó Cuirreáin nach raibh aon chearta nua á gcruthú ag an gcairt féin ach gur shoiléirigh sí na cearta teanga a bhí daingnithe cheana féin sa dlí.
“Níl pribhléidí de chineál ar bith á n-éileamh ná á lorg ag pobal na Gaeilge ina gcaidreamh le heagraíochtaí stáit. Níl uatha ach a bheith ábalta teacht ar sheirbhísí stáit ina rogha teanga féin mar atá i gceist cheana féin dóibh siúd a roghnaíonn an Béarla. Trí áit agus spás a chruthú don Ghaeilge mar theanga bheo i ngnóthaí poiblí na tíre, cabhrófar le tábhacht na teanga a mhéadú lasmuigh de gheataí na scoile,” a dúirt sé.
Bhronn An Coimisinéir Teanga an chéad chóip den Chairt Cearta Teanga nua ar Cecilia Keaveney T.D., Cathaoirleach an Chomhchoiste Oireachtais a bhaineann le cúrsaí Gaeilge. Thug ionadaithe ón gComhchoiste cuairt ar Oifig an Choimisinéara Teanga le léargas a fháil ar theacht i bhfeidhm fhorálacha iomlána na reachtaíochta teanga agus ar obair na hOifige.

Bhronn an tAire Gnóthaí Pobail, Tuaithe agus Gaeltachta, Éamon Ó Cuív T.D., cóipeanna i bhfrámaí den chairt nua ar ionadaithe ó roinnt eagraíochtaí stáit, ina measc ranna rialtais, An Garda Síochána, na Coimisinéirí Ioncaim, agus údaráis áitiúla, chomh maith le heagraíochtaí Gaeilge agus Gaeltachta.
(críoch)

